
KRITIKA - ARTEA 

Begiz inguratuta 

JOHN DAVIES 

Lekua: Bilboko Arte Eder museoa.Noiz arte: urtarrilaren 23a arte. 

Jende gehienak arte abstraktua ez duela ulertzen esaten du. Ez dakit zer ulertuko duen John Daviesen eskulturen aurrean, harrigarriak baitira, nahiz eta giza irudiak izan. 

Ez nuen ezagutzen John Davies eskultore ingelesa (Cheshire, 1946); baina, erakusketan ikusitako bide pertsonala ezagutu ondoren, egungo joera eta azken urteetako modetatik kanpo egon dela nabarmena da. Erresuma Batuan egiten den arteak beti izan du irletako kulturek izaten duten berezitasuna, baina azken urteetako globalizazioak asko apaldu zuen abangoardien aurrean edo ondorengo joera nagusien aurrean izan zuen autonomia.Hala ere, John Daviesen eskulturak bereziak dira eta oso ingelesak direla esatera ausartuko nintzateke, nahiz eta arriskutsua den gaur egun etiketa nazionala jartzea edozein herrialdetan egiten den arteari.Giza irudiaren erabilpen misteriotsua eta aldi berean barregarria surrealismoarekin lotzen ditu Daviesen eskulturak, eta aldi berean Ingalaterran girotuta dauden Tom Sharperen eleberriak etortzen zaizkit burura lehendabiziko aretoko irudiak ikustean. Gizakiaren sinpletasuna eta konplexutasuna transmititzen maisu dira ingelesak, bai egoera barregarrietan, bai dramatikoetan.Erakusketaren lehendabiziko zatian asko disfrutatu nuen surrealismoak inspiratutako burua aldatuta daukaten giza irudiekin. Txori buruak edo aurpegia estalita daukaten neurri naturaleko giza irudiek izugarrizko egonezina sortzen dute. Gainera, Daviesek jartzen dizkien jarrerek errealitatearekin nahasteko modukoak dira, ez-mugikorrak ez balira behintzat.Lehendabiziko aretoko eskultura sorta hauek, beste guztiak baino gehiago, zalantzan jartzen dute jendeak arte figuratiboaren aurrean duen ulerkortasun maila handiagoa, ez dagoelako askorik ulertzeko. Harridurak, errealtasun handiegiak eta ez-mugikortasunak ikuslearenganako komunikazioa zailtzen du. Xehetasun guztiekin deskribatutako giza irudiak (benetako ilea itsatsita eta benetako arropaz jantzita) kontrako eragina dute guregan, ezezagunak sumatzen ditugulako muturren aurrean eta ezeroso sentiarazten gaituzte, Yves Kleinen koadro urdinaren aurrean baino ezerosoago ziur asko.Atzera begirako erakusketa izan nahi duenaren muntaiak ezerosotasuna areagotzen du, aldi berean begi askok begiratzen digutelako. 200 gorputz oso eta buru daude hiru aretotan sakabanatuta eta, esan dudan moduan, lehendabizikokoekin geratzen naiz hurrengo aretoetan gero eta gehiago sumatzen delako galeria jakin baten eta museo jakin baten eragina eta horrek zer pentsatua eman zidan, ez delako lehendabiziko aldia horrelako harreman arraroa ikusten dudala Marlborough galeriaren, IVAM Valentziako museoaren eta Bilboko Museoaren artean. Badakit erakusketa bi museoek elkarlanean ekoitzi dutela, baina ez nau askorik lasaitzen erakusketetako artelan asko galeria pribatu baten esku daudela jakiteak eta, gainera, Bilboko museoak, kasualitatez, Daviesen pare bat lan erosi izanak. g Ismael Manterola Ispizua 

